Регионсем хушшинче ирттерекен олимпиада (2010)

Чăваш чĕлхипе литератури

9 класс (чăваш шкулĕ) 

1. Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.

Сунтăх, тутăх, куçăх, тунсăх, шурăх, турăх, пăрăх, кушăх, ăшăх, сарăх, япăх, тарăх, тулăх, хăнăх, пусăх, выçăх, пăчăх, йăшăх, урăх, сурăх. 
2. Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Вăл тамбура сиксе хăпарса перронти хĕвĕшекен халăх çине куç ывăтма ĕлкĕрчĕ кăна – вагон кустăрмисем шăлтăр-шăлтăр шăлтăртатса çаврăнма тытăнчĕç.
3. Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.
1. Ури çине ĕне пусман. – … 2. Пĕр чĕлхе туп. –  … 3. Чике тăршшĕ ларт. –…  4. Хĕвел кăмака хыçĕнчен тухсан –  … 5. Пиçмен пашалу – … .
4. Морфологи тишкерĕвĕнчи йăнăша тупăр.
Вăйлисемсĕр – япала ячĕ, сăмах тĕпĕ - вăй, танлаштару форминче, пĕрреллĕ хисепре, пирке падежĕнче.

5. Ваттисен сăмахĕсене вĕçлĕр.

1. Çурт лартма йывăр мар, … . 2. Ху лайăх та – çын та лайăх, … . 3. Çын ĕçпе ватăлмасть, … . 4. Кив пÿрте пăсиччен … . 5. Кĕрхи калчана … . 6. Алă тивменни  … . 7. Пĕр çын пăснине … .
6. Аслă Пăлхар патшалăхĕ çинчен çырнă чи малтанхи хайлавсенчен пĕри мĕн ятлă? Ăна мĕнле чĕлхепе, хăш ĕмĕрте е çулта çырнă? Авторĕ кам?

7. Н.И. Ашмаринăн юрату хăватне мухтакан калавĕ пур. Вăл мĕн ятлă? Калаври тĕп сăнарсен ячĕсене çырăр.

8. «Ташлассине те эпĕ темиçе тĕслĕ: чăвашла – хыçа силлентерсе, вырăсла – ура пуçне авкаласа, тутарла – пĕççе тăсса, ярăнса ташла-ташла кăтартрăм та, çавăнпа ман çине пурте пăхаççĕ», – тет хăйĕн çинчен пĕр калавçă. Кам вăл? Мĕнле хайлавран? Эсир тата унăн мĕнле пултарулăх енĕсене палăртнă пулăттăр?

9. «Шур Атăлта акăш ярăнать,


 Çамрăк пике евĕр курăнать.

            Ай-хаях, савниçĕм, хура куç,

            Çавă шурă акăш эсĕ мар-ши тетĕп?»  Çак сăвă йĕркисене кам çырнă? Сăвăри илемлĕх (сăнарлăх) мелĕсене тупса палăртăр.

10. Мĕн вăл састаш? Састаш тĕсĕсене схема туса палăртăр, ячĕсене çырăр.

Пĕлсе тăма: Кашни ыйтăва  тĕрĕс хуравласан чи нумаййи 50 балл пухма пулать.

Тĕрĕслекенсем валли (чăваш шкулĕ, 9 класс)

1.  Ыйту: Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.

Сунтăх, тутăх, куçăх, тунсăх, шурăх, турăх, пăрăх, кушăх, ăшăх, сарăх, япăх, тарăх, тулăх, хăнăх, пусăх, выçăх, пăчăх, йăшăх, урăх, сурăх. 

Сăмахсене пурне те хураври пек ушкăнласан çеç 5 балл лартма юрать. Кашни тĕрĕс мар палăртнă сăмахшăн  0,5 балл чакармалла. 
Хурав:
1) Пĕрремĕшле сăмахсем: сунтăх, тутăх, тунсăх, турăх, пăрăх, япăх, тарăх, хăнăх, урăх, сурăх(10). 

2) Иккĕмĕшле сăмахсем: куçăх, шурăх, кушăх, ăшăх, сарăх, тулăх, пусăх, выçăх, пăчăх, йăшăх(10).
2. Ыйту: Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Ку предложенире икĕ хутсăр предложени: 1) Вăл тамбура сиксе хăпарса перронти хĕвĕшекен халăх çине куç ывăтма ĕлкĕрчĕ кăна;  2) вагон кустăрмисем шăлтăр-шăлтăр шăлтăртатса çаврăнма тытăнчĕç. Тĕп членĕсем: Вăл (подл.) куç ывăтма ĕлкĕрчĕ (сказ.); кустăрмисем (подл.) çаврăнма тытăнчĕç (сказ.). Çыхăну мелĕ – интонаци. Ку союзсăр хутлă предложени.
3. Ыйту: Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.
Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: 1. Ури çине ĕне пусман. – Тути çинче амăш сĕчĕ типмен. Тута сарри кайман.  Сĕт шăлĕ тăкăнман. 2. Пĕр чĕлхе туп. – Пĕр шухăшлă(чĕлхеллĕ, каварлă) пул. 3. Чике тăршшĕ ларт. – Чавса таран ларт. Тăм шăхличĕ тыттарса яр. Шит тăршшĕ ларт. Туя тыттарса хăвар. 4. Хĕвел кăмака хыçĕнчен тухсан –  хура курак шуралсан,  автан çăмарта тусан, сысна каштана ларсан. 5. Пиçмен пашалу – йĕпе сăмса, çуламан (йĕпе) пăру.
4. Ыйту:  Морфологи тишкерĕвĕнчи йăнăша тупăр.

Вăйлисемсĕр – япала ячĕ, сăмах тĕпĕ - вăй, танлаштару форминче, пĕрреллĕ хисепре, пирке падежĕнче.
Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Вăйлисемсĕр – паллă ячĕ, сăмах тĕпĕ - вăйлă, палăрту форминче, нумайлă хисепре, çуклăх падежĕнче.
5. Ыйту: Ваттисен сăмахĕсене вĕçлĕр.
Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: 1. Çурт лартма йывăр мар, никĕсне хывма йывăр. 2. Ху лайăх та – çын та лайăх, ху усал та – çын та усал. 3. Çын ĕçпе ватăлмасть, хуйхăпа ватăлать. 4. Кив пÿрте пăсиччен çĕннине ларт. 5. Кĕрхи калчана кĕлете кĕртеймĕн. 6. Алă тивменни алă çул выртать. 7. Пĕр çын пăснине пин çын тÿрлетеймест теççĕ.
6. Ыйту:  Аслă Пăлхар патшалăхĕ çинчен çырнă чи малтанхи хайлавсенчен пĕри мĕн ятлă? Ăна мĕнле чĕлхепе, хăш ĕмĕрте е çулта çырнă? Авторĕ кам?

Тулли те тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: «Пăлхар патшалăхне çитсе курни». Арабла, 922 çулта (X ĕмĕрте) çырнă. Авторĕ – Ахмед ибн Фадлан (Фадлан Ахмечĕ).

7. Ыйту: Н.И. Ашмаринăн юрату хăватне мухтакан калавĕ пур. Вăл мĕн ятлă? Калаври тĕп сăнарсен ячĕсене çырăр.

Тулли те тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: «Качи çăви». Тĕп сăнарсем: Качи, Мерчен.

8. Ыйту: «Ташлассине те эпĕ темиçе тĕслĕ: чăвашла – хыçа силлентерсе, вырăсла – ура пуçне авкаласа, тутарла – пĕççе тăсса, ярăнса ташла-ташла кăтартрăм та, çавăнпа ман çине пурте пăхаççĕ», – тет хăйĕн çинчен пĕр калавçă. Кам вăл? Мĕнле хайлавран? Эсир тата унăн мĕнле пултарулăх енĕсене палăртнă пулăттăр?

Тулли те тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Шерхулла. Илле Тăхтин «Шерхулла» калавĕн тĕп сăнарĕ. Вăл юрлама ăста. Пултаруллă кĕтÿç.

9. Ыйту: «Шур Атăлта акăш ярăнать,



Çамрăк пике евĕр курăнать.

Ай-хаях, савниçĕм, хура куç,

Çавă шурă акăш эсĕ мар-ши тетĕп?» 

Çак сăвă йĕркисене кам çырнă? Сăвăри илемлĕх (сăнарлăх) мелĕсене тупса палăртăр.

 Тулли те тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: «Шур Атăлта акăш ярăнать» сăвва Илле Тукташ çырнă. Сăнарлăх мелĕсем: Шур Атăл, çамрăк пике, хура куç, шурă акăш – эпитетсем; çамрăк пике евĕр – танлаштару; савниçĕм – ачашлăхпа çепĕçлĕх палли; ярăнать, курăнать – мăшăр састаш; сăнарлă (риторикăллă) ыйту.
10. Ыйту: Мĕн вăл састаш? Састаш тĕсĕсене схема туса палăртăр, ячĕсене çырăр.
Тулли те тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Састаш – сăвă йĕркинчи сăмахсем пĕр пек янăраса вĕçленни.

Састаш тĕсĕсем: абаб – хĕреслĕ; аабб – мăшăр; абба – çавра.

Регионсем хушшинче ирттерекен олимпиада (2010)

Чăваш чĕлхипе литератури

10 класс (чăваш шкулĕ) 

1. Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.

Парăм, хăрăм, курăм, тусăм, çулăм, сунăм, улăм, пулăм, пăрăм, çаврăм, йăрăм, вăрăм, тăсăм, пусăм, арăм, чăтăм, хулăм, туртăм, хуньăм, чунăм.
2. Морфологи тишкерĕвĕнчи йăнăша тупăр.

Илемлисенчен – япала ячĕ, сăмах тĕпĕ - илем, палăрту форминче, пĕрреллĕ хисепре, вырăн падежĕнче.

3. Ваттисен сăмахĕсене вĕçлĕр.

1. Тăшман йăпăлтатса хур тăвать, … . 2. Усал сăмах утпа çÿрет, … . 4. Пуян вилет – мул юлать, … . 5. Вут хумасăр … . 6. Çĕрте малта пыр, … . 7. Ĕнсе хыçнипе … .
4. Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Тахăшĕн паттăр автанĕ çĕнĕ кун çывхарса килнине пĕтĕм яла  систерсе  умлă-хыçлă виççĕ авăтса ячĕ.
5. Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.

1. Ури çине ĕне пусман. – … 2. Пĕр чĕлхе туп. –  … 3. Чике тăршшĕ ларт. –…  4. Хĕвел кăмака хыçĕнчен тухсан –  … 5. Пиçмен пашалу – … .

6. С. Михайлов (Янтуш) чăваш литературине мĕнле жанр тĕсĕсене кĕртнĕ?

7. Çеçпĕл Мишши Анастасия Червякова патне миçе çыру çырнă?

8.
«Тутан ашĕ,

Çăвар тути,

Чĕрен çăвĕ,

Тавтапуç!» Сăвă ятне, авторне, жанрне тата хавхине çырăр.

9. Тамара Голубева (Ю. Скворцов. «Хĕрлĕ мăкăнь») Вовăна мĕнле вĕçен кайăк çăмартине тата мĕншĕн çитересшĕн?

10. Мĕн вăл ремарка?

Пĕлсе тăма: Кашни ыйтăва  тĕрĕс хуравласан чи нумаййи 50 балл пухма пулать.

Тĕрĕслекенсем валли (10 класс, чăваш шкулĕ)

1. Ыйту: Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.

Парăм, хăрăм, курăм, тусăм, çулăм, сунăм, улăм, пулăм, пăрăм, çаврăм, йăрăм, вăрăм, тăсăм, пусăм, арăм, чăтăм, хулăм, туртăм, хуньăм, чунăм.

Сăмахсене пурне те хураври пек ушкăнласан çеç 5 балл лартма юрать. Кашни тĕрĕс мар палăртнă сăмахшăн  0,5 балл чакармалла. 

Хурав: 1) Пĕрремĕшле сăмахсем: хăрăм, çулăм, улăм, йăрăм, вăрăм, тусăм, арăм, хулăм,  хуньăм, чунăм.

     2) Иккĕмĕшле сăмахсем: парăм, курăм, сунăм, пулăм, пăрăм, çаврăм, тăсăм, пусăм,  туртăм,  чăтăм.

2. Ыйту:  Морфологи тишкерĕвĕнчи йăнăша тупăр.

Илемлисенчен – япала ячĕ, сăмах тĕпĕ - илем, палăрту форминче, пĕрреллĕ хисепре, вырăн падежĕнче.
Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Илемлисенчен – паллă ячĕ, сăмах тĕпĕ – илемлĕ, палăрту форминче, нумайлă хисепре, туху падежĕнче.
3. Ыйту: Ваттисен сăмахĕсене вĕçлĕр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: 1. Тăшман йăпăлтатса хур тăвать, тусу тавлашса ыр тăвать. 2. Усал сăмах утпа çÿрет, ырă сăмах çуран çÿрет. 4. Пуян вилет – мул юлать, ыр çын вилет – ят юлать. 5. Вут хумасăр тĕтĕм тухмасть. 6. Çĕрте малта пыр, пинте кая ан юл. 7. Ĕнсе хыçнипе ĕç пулмасть.
4. Ыйту: Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: Ку предложенире икĕ хутсăр предложени: 1) Тахăшĕн паттăр автанĕ пĕтĕм яла  систерсе  умлă-хыçлă виççĕ авăтса ячĕ;  2) çĕнĕ кун çывхарса килнине. Тĕп членĕсем: автанĕ (подл.) авăтса ячĕ (сказ.); кун (подл.) çывхарса килнине (сказ.). Çыхăну мелĕ – пару падежĕн -е аффиксĕ. Ку пăхăнуллă хутлă предложени.
5. Ыйту: Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: 1. Ури çине ĕне пусман. – Тути çинче амăш сĕчĕ типмен. Тута сарри кайман.  Сĕт шăлĕ тăкăнман. 2. Пĕр чĕлхе туп. – Пĕр шухăшлă(чĕлхеллĕ, каварлă) пул. 3. Чике тăршшĕ ларт. – Чавса таран ларт. Тăм шăхличĕ тыттарса яр. Шит тăршшĕ ларт. Туя тыттарса хăвар. 4. Хĕвел кăмака хыçĕнчен тухсан –  хура курак шуралсан,  автан çăмарта тусан, сысна каштана ларсан. 5. Пиçмен пашалу – йĕпе сăмса, çуламан (йĕпе) пăру.

6. С. Михайлов (Янтуш) чăваш литературине кĕртнĕ жанр тĕсĕсем: 1) илемлĕ очерк; 2) инсценировка.

7. Ыйту: Çеçпĕл Мишши Анастасия Червякова патне миçе çыру çырнă?
 Тĕрĕс хуравшăн 5 балл лартмалла.
Хурав: Çеçпĕл Мишшин А. Червякова патне çырнă 98 çырăвĕ упранса юлнă.

8. Ыйту: «Тутан ашĕ,

                          Çăвар тути,

                          Чĕрен çăвĕ,

                          Тавтапуç!»  Сăвă ятне, авторне, жанрне тата хавхине çырăр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

Хурав: «Чĕлĕм». Н. Шупуççынни. Мухтав (ода). Кулăшла евĕрлев (пароди).

9. Ыйту: Тамара Голубева (Ю. Скворцов. «Хĕрлĕ мăкăнь») Вовăна мĕнле вĕçен кайăк çăмартине тата мĕншĕн çитересшĕн?

Тĕрĕс хуравшăн 5 балл лартмалла.
Хурав: Тамара Голубева Вовăна чĕмсĕр пулнăшăн чакак çăмартине çитересшĕн.

10. Ыйту: Мĕн вăл ремарка?

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.

 Хурав: Ремарка: 1) драматург пьеса тексчĕ çумне хушса ăнлантарни; 2) драма хайлавĕнчи калуçă пуплевĕ.

Регионсем хушшинче ирттерекен олимпиада (2010)

Чăваш чĕлхипе литератури

11 класс (чăваш шкулĕ) 

1. Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.

Тăкак, калак, чăмлак,  пуклак, куршанак, пăрлак, сукмак, ашак, пылак, пушмак, чăмăртак, кăвасак, тумлак, калпак, курак, шыçмак, чарак, патак, кăвак, сулмак. 

2. Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Ура айĕнче тем чăштăртатнине илтсе Ваççа пĕшкĕнчĕ те тĕмĕ ăшĕнче пытанса ларнă тăмана чĕппине курчĕ. (Ю.Скворцов.)
3. Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.

1. Ури çине ĕне пусман. – … 2. Пĕр чĕлхе туп. –  … 3. Чике тăршшĕ ларт. –…  4. Хĕвел кăмака хыçĕнчен тухсан –  … 5. Пиçмен пашалу – … .

4. Пуплевĕн стиль тĕсĕсене палăртăр, çав стильсемпе ăçта усă курнине çырса парăр. 
5. Ваттисен сăмахĕсене вĕçлĕр.
1. Сивĕ яшка сивĕтмест,  … . 2. Çавра çăмартан кĕтесси çук, … 3. Калакан маннă, … . 4. Икĕ мулкача хăвалакан … . 5. Кахалшăн çĕр кĕске,  …  6. Ÿркев ÿкерет,  … . 7. Ир тăракан çырла çинĕ,  … . 
6. П.П. Хусанкай «Тилли юррисем» поэминчи сăвăсене мĕнле формăсемпе усă курса çырнă?

7. Çеçпĕл Мишши хăйĕн сăввисем, çырăвĕсем айне мĕнле хушма ятсем (псевдонимсем) лартнă?
8. Тăван çĕр-шывăн Аслă вăрçинче пуç хунă çыравçăсене çырăр (çичĕ ятран кая мар).

9. А. Артемьевăн «Салампи» повеçĕ çулталăкăн хăш вăхăтне (уйăхне) сăнланипе пуçланать тата вĕçленет? Повеçри ĕç-пулăмсем миçе çула тăсăлаççĕ?

10. Литературăпа ÿнерте пурнăç чăнлăхне сăнланин мĕнле мелĕсене (е юхăмĕсене) пĕлетĕр?

Пĕлсе тăма: Кашни ыйтăва  тĕрĕс хуравласан чи нумаййи 50 балл пухма пулать.

Тĕрĕслекенсем валли (11 класс, чăваш шкулĕ)

1. Ыйту: Пулăвне кура сăмахсене икĕ ушкăна (пĕрремĕшле е иккĕмĕшле) уйăрса çырăр.  
Тăкак, калак, чăмлак,  пуклак, куршанак, пăрлак, сукмак, ашак, пылак, пушмак, чăмăртак, кăвасак, тумлак, калпак, курак, шыçмак, чарак, патак, кăвак, сулмак. 
Сăмахсене пурне те хураври пек ушкăнласан çеç 5 балл лартма юрать. Кашни тĕрĕс мар палăртнă сăмахшăн  0,5 балл чакармалла. 
Хурав:1) Пĕрремĕшле сăмахсем: калак, пуклак, куршанак, калпак, курак, патак, кăвак, сукмак, пушмак, ашак.
     2) Иккĕмĕшле сăмахсем: тăкак, чăмлак, пăрлак, пылак, чăмăртак, кăвасак, тумлак, шыçмак, чарак, сулмак. 
2. Ыйту: Хутлă предложенири хутсăр предложенисен чиккине, предложенисенчи тĕп членсене тупăр. Хутсăр предложенисем мĕнле мелпе çыхăннине палăртăр та хутлă предложени тĕсне калăр.

Ура айĕнче тем чăштăртатнине илтсе Ваççа пĕшкĕнчĕ те тĕмĕ ăшĕнче пытанса ларнă тăмана чĕппине курчĕ. (Ю.Скворцов.)
Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: 
Ку предложенире икĕ хутсăр предложени: 1) Ура айĕнче тем чăштăртатнине;  2) илтсе Ваççа пĕшкĕнчĕ те тĕмĕ ăшĕнче пытанса ларнă тăмана чĕппине курчĕ. Тĕп членĕсем: тем (подл.), чăштăртатнине(сказ.); Ваççа (подл.), пĕшкĕнчĕ, курчĕ(сказ.). Çыхăну мелĕ – пару падежĕн -е аффиксĕ. Ку пăхăнуллă хутлă предложени.
3. Ыйту: Панă фразеологизмсем çумне çывăх пĕлтерĕшлĕ (синонимлă) фразеологизмсем тупса çырăр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: 1. Ури çине ĕне пусман. – Тути çинче амăш сĕчĕ типмен. Тута сарри кайман.  Сĕт шăлĕ тăкăнман. 2. Пĕр чĕлхе туп. – Пĕр шухăшлă(чĕлхеллĕ, каварлă) пул. 3. Чике тăршшĕ ларт. – Чавса таран ларт. Тăм шăхличĕ тыттарса яр. Шит тăршшĕ ларт. Туя тыттарса хăвар. 4. Хĕвел кăмака хыçĕнчен тухсан –  хура курак шуралсан,  автан çăмарта тусан, сысна каштана ларсан. 5. Пиçмен пашалу – йĕпе сăмса, çуламан (йĕпе) пăру.

4. Ыйту: Пуплевĕн стиль тĕсĕсене палăртăр, çав стильсемпе ăçта усă курнине çырса парăр. 

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: Кулленхи калаçу стилĕпе официаллă мар хутшăнура, илемлĕх стилĕпе илемлĕ литературăра, наука стилĕпе наука ĕçĕсенче тата вĕрентÿ кĕнекисенче, ĕçлĕ стильпе официаллă хутшăнура, публицистика стилĕпе хаçат-журналта, теле-е радиопередачăсенче усă кураççĕ. 

5. Ыйту: Ваттисен сăмахĕсене вĕçлĕр.

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: 1. Сивĕ яшка сивĕтмест, сивĕ сăмах сивĕтет.  2. Çавра çăмартан кĕтесси çук, чăн сăмахăн суйи çук. 3. Калакан маннă, илтекен манман. 4. Икĕ мулкача хăвалакан пĕрне те тытайман. 5. Кахалшăн çĕр кĕске, ĕçченшĕн кун кĕске. 6. Ÿркев ÿкерет, хастарлăх (ĕçченлĕх) хăтарать. 7. Ир тăракан çырла çинĕ, кая юлакан палан çинĕ. 

6. Ыйту: П.П. Хусанкай «Тилли юррисем» поэминчи сăвăсене мĕнле формăсемпе усă курса çырнă?

3 тĕрĕс хуравшăн 5 балл лартма юрать. Кашни йăнăшшăн е çитменлĕхшĕн 0,5 балл чакармалла.
Хурав: «Тилли юррисем» поэмăри сăвă формисем:

1) рубаи; 2) бейт; 3) газель; 4) редиф.

7. Ыйту: Çеçпĕл Мишши хăйĕн сăввисем, çырăвĕсем айне мĕнле хушма ятсем (псевдонимсем) лартнă?

Хурав: Çеçпĕл Мишшин псевдонимĕсем: 1) М. Забытый; 2) Çеçпĕл Мишши; 3) Овод; 4) Артур; 5) Михаил Сеспель; 6) Ç. М.

8. Ыйту: Тăван çĕр-шывăн Аслă вăрçинче пуç хунă çыравçăсене çырăр (çичĕ ятран кая мар).

Çичĕ тĕрĕс ятшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: Вăрçăра пуç хунă çыравçăсем: 1) М. Данилов-Чалдун; 2) В. Бараев; 3) В. Васькин; 4) И. Думилин; 5) К. Кольцов; 6) А. Орлов; 7) А. Петтоки; 8) Ф. Çитта; 9) Н. Чурпай; 10) М. Ястран; 11) И. Викторов.

9. Ыйту: А. Артемьевăн «Салампи» повеçĕ çулталăкăн хăш вăхăтне (уйăхне) сăнланипе пуçланать тата вĕçленет? Повеçри ĕç-пулăмсем миçе çула тăсăлаççĕ?

Тĕрĕс хуравшăн 5 балл лартмалла. Кашни йăнăшшăн е çитменлĕхшĕн 0,5 балл чакармалла.
Хурав: «Салампи» повеçри сăнлав хура кĕркуннепе пуçланать те ылтăн кĕркуннепе (çурла уйăхĕ) вĕçленет. Ĕç-пулăмсем виçĕ çул хушшинче пулса иртеççĕ.

10. Ыйту: Литературăпа ÿнерте пурнăç чăнлăхне сăнланин мĕнле мелĕсене (е юхăмĕсене) пĕлетĕр?

Пилĕк тĕрĕс хуравшăн 5 балл лартма юрать.
Хурав: Литературăн реализм мелĕсем (юхăмĕсем): Чĕрĕлÿ реализмĕ, критика реализмĕ, çутăлăх реализмĕ, романтизм, социализмла реализм, модернизм т.ыт.те.

